
Suleqatigiit sinnerlugit Bentiaraq Ottosen 

Qasigiannguani, Qeqertarsuarmi, Kangaatsiami, Narsami Nanortalimmilu mittarfinnik 
sanaartornissamut aningaasalersuinissaq qulakkeerniarlugu Naalakkersuisut sulineq 
aallartissagaat peqquneqarnissaannik Inatsisartut aalajangiiffigisassaattut siunnersuut.  
(Inatsisartuni Siumup eqimattaa) 
 
Suleqatigiit sinnerlugit Atassut, Demokraatit, Inuit Ataqatigiit siunnersuut imaattumik 

oqaaseqarfigiumavarput.  

Nunarput tamarmi inoqarfiit isorliunerusut ilanngullugit ineriartortinneqartuarnissaat 

pisariaqavippoq sinerissatta najorneqarnera Nunatsinnut piginnittuunitsinnut 

toqqammavigingatsigu.  

Taamatuttaaq nunap immikkoortuini tamani attaveqaasersuutitigut ineriartortitsineq 

inuussutissarsiutitigut periarfissanik sikkerartitsisinnaanissaa qulakkeerinnittussaassaaq, 

taamaalilluni sumiiffinni ataasiakkaani aningaasaqarnikkut patajaatsumik piujujuartitsiumillu 

ineriartortitsineq siuarsarneqarsinnaalissalluni.  

Angallannikkut attaveqaasersuutit inuiaqatigiinni ineriartornermut, innuttaasut ulluinnarni 

atugaannut, inuussutissarsiornermut aamma isumannaallisaanermut attuumassuteqarluinnarput. 

Taamaattumik attaveqaasersuutit pillugit ineriartortitsinerit aalajangersaanerillu nunap 

immikkoortuini pisariaqartinneqartut aallaavigiuartariaqarpagut.  

Suleqatigiit pingaartippaat Nunatsinni attaveqaasersuutit pisariaqavissut inuiaqatigiinnut 

sapinngisamik qaffasinnerpaamik qulakkeerinnittumik anguniarneqartuarnissaat. Nunatsinnut 

tamanna immikkut pingaaruteqarmat, Nunatta upalungaarsimanikkut pitsaasumik inissinnissaanut 

toqqammavileeqataasuussammat. Ulluinnarni inuiaqatigiit atungaannut assersuutissaqqippoq 

qulequttanut makkununnga ilaatigut attuumassuteqarsinnaanera:  

Peqqinnissaqarfik: Angallannikkut attaveqaasersuutit peqqinnissaqarfiup ingerlanneqarneranut 

sinerissami oqilisaataassapput. Napparsimasut immikkut ittumik katsorsarneqarnissamik 

pisariaqartitsisut, sumiiffinni assigiinngitsuniit napparsimavinnut allanut angallanneqarnissaat 

eqaannerusumik ingerlanneqarsinnaanngussaaq.  

Upalungaarsimaneq: Ajutoornerni, ajunaarnersuaqartilluguluunniit, sumiiffimmi pinasuartumik 

ikiuinissamik pisariaqartitsisoqartillugu, inuit, sulisut, atortussat ikiorsiissutillu 

apuuneqarnissaannut aqqutit eqaannerulissapput.  

Pilersuineq: Inuit ulluinnarni pisariaqartitaat, nioqqutissat, nakorsaatit aamma allakkat 

toqqaannartumik assartorneqarsinnaalissapput.  



 
 

 

Inuussutissarsiorneq: Takornarissat toqqaannaq tikikkusutaminnut angalasinnaanngussapput, 

sumiiffimmi aamma piorsarsimassuseq ulluinnarni inooriaatsimut sunniuteqassaaq, sumiiffiup 

tikikkuminassusaa ajornannginnerulissaaq, suliffeqarfiit namminersortut sukkanerusumik 

oqinnerusumillu pisariaqartitaminnik nioqqutiminnilluunnit pilersorneqarsinnaalissapput, 

tamakkualu tamarmik aningaasarsiornikkut kaaviiartitsinermik sunniuteqartitsisinnaalissapput.  

Nunap immikkoortuini inuussutissarsiornermik ineriartortsiumalluta sumiffinni ataasiakkaani 

periarfissat pisariaqartitallu aallaavigisariaqarpavut. Taamaattumik siunnersuuteqartut 

taakkartungaat sumiiffinni mittarfiit nutaat pilersinneqarnissaat ineriartoqqinnissatsinnut 

avaqqunneqarsinnaanngillat.  

Suleqatigiit sinnerlugit maluginiarparput siunnersuuteqartut siornatigut siunnersuutigisimasaat 

allanngulaarsimasoq, siornatigut periarfissat eqqartorneqartut allannguuteqalaarsimammata. 

Soqutiginartuaannarmammi ineriartornerup ataavartumik nunap immikkoortuini pineqartuni 

aamma periarfissaassasoq.  

Aningaasanut inatsit malillugu immikkoortut sillimmataasut qiviaraanni, konto nr. 87.73.20 

Mittarfiit aaqqissuusaanerannik annertusaaneq (Sanaartornermut aningaasaliissutit). 

Takusinnaasatsinnilu nunap immikkoortuini mittarfiliornerit, inoqarfiit tullinnguuttut 

ilanngunneqartut: Narsaq, Nanortalik, Kangaatsiaq, Qasigiannguit, Qeqertarsuaq aamma 

Uummannaq. Suliassalli tullernguuttut aningaasaliissutini akilerniarneqarput misissueqqissarnerit 

pilersaarusiornermi ilanngunneqarlutik.  

Taamaammat Naalakkersuisut saqqummiussaat isumaqatigilluinnarpagut aamma periarfissat 

ammatinneqarlutik aamma pilersaarusiorneqartut erseqqissumik saqqummiunneqarmata. 

Sanaartornissamut pilersaarutit aamma inaarutaasumik piffissalersorneqarnissaat sunniutaasunik 

nalilersuisoqassasoq isumaqarpugut.  

Taama oqaaseqarluta suleqatigiit sinnerlugit siunnersuut taperserparput, Sanaartornermut 

Ataatsimiititaliamut innersuullugu. 

 

  


